
МЭНГЭТ ХАЛИУН

	 

	Уралдааны хол замд

	Түрүүлж, эзнээ баярлуулаагүй

	Уран жороогоор бөмбөж

	Түмний хайр татаагүй

	Зунжин хотоо бараадавч

	Зузаан тарга авдаг

	Адуун сүргийн сор нь биш ч

	Айлын номхон унаа болсон

	Ергөхөөс илүү явдалгүй

	Ерийн нэгэн халиун морио

	Дөрвөн хүүхдийн хөл унаа

	Дөмөг сайн хүлэг хэмээн

	Уулзсан ярьсан хүнд, аав

	Учиргүй ихээр магтдаг сан.

	Дэндүү хашин халиуныг

	Дэмий худлаа магтсан

	Аавдаа далдуур дургүй хүрч

	Ахмад хүмүүсээс ичдэг сэн.

	Дэлэнч ялаатай халуун өдөр

	Дэнжид налайсан сүрэг хониноос

	Салхидаж тасарсан цөөн ямаа

	Сайр жалгаар таран гүйхэд

	Хол саахалтын газар

	Хоцорч би хаягдав аа.

	Тэнгэрийн хаяа үүлшиж

	Тэртээд гялбаа цахихад

	Тэвдэж мэгдэн сандарч

	Тэсэж чадалгүй уйлав.

	Хамаг уураа барсаар

	Хашин халиунаа гуядсаар

	Хөмөл таана нялхарсан

	Хөндий уруудан гэлдрүүлтэл

	Бараагүй холдсон ямаанууд

	Балчир намайг өрөвдөө юм уу

	Буцаад ойрхон тогтсонд

	Захалж гүйдэг цоохор сэрхийг

	Заавал нэг ороолгоно гэж

	Занаж явсан уур минь

	Зайлж хэдийн арилаад

	Тасраад алга болоогүйд нь

	Тайвширч нэгэнтээ баярлав.

	Учир мэдэхгүй ямаанууд

	Уйланхай намайг өрөвдөөгүй ч

	Эрэлд явсан нэгэн хүн

	Эргүүлж хөөсөн нь үнэн байв.

	Толгой хаян наадах

	Сайвар хээр морьтон

	Тогтоол усны дэргэдүүр

	Сайр чулуу шаргиулсаар

	Эмээл дээрээ дарцаглан

	«Эр бор»-ыг исгэрэн айсуй.

	— Унасан морио наймаалчих уу? гэж

	Уулзсан ахын хэлэхэд

	Сайвар хээр моринд нь би

	Санаархаж байснаа нуугаагүй ч

	Хашин морио хэлэлгүй өгч

	Хүнийг хохироох эвгүй гэж

	Үнэн голоосоо өрөвдөөд

	«Үгүй!» гэж хэлсэн юм.

	«Амьтай юм бол шогшмоор доо

	Арай хэтэрхий хашин...» гэж

	Унаж явахаас зүрхшиж

	Мэнгэт халиунаа муулж

	Мөн ч сүрхий шоолж

	Ээжид шивнэн хэлэхэд

	Эцэг минь хоолой засаад:

	— Эмээлтэй хүлгээ голох

	Эр хүний зан биш! хэмээн

	Саяхны хэлсэн сургаал үг нь

	Санаанаас гараагүй байсан юм.

	— Харгүй номхон ийм моринд

	Хайртай байлгүй яах вэ,

	Ууган хүүд минь унаа болох

	Уран жороо, уралдах хурдан

	Агтын манлай олон байвч

	Анхалж унах номхон морь

	Азарга адуунд минь байхгүйгээс

	Ах нь ингэж явна аа гэж

	Хол нутгийн тэр хүн хэлээд

	Хондлойг нь зөөлөн илсэн юм.

	Миний анхлан унасан

	Мэнгэт халиун морь минь

	Хүлгийн дээд хүлэг байсныг

	Хүүхэд насандаа мэдээгүй явжээ.

	Буруу зөвгүй мордлоо ч

	Бусгаж үргэхийг мэддэггүй

	Дөрөв тавуул сундалдсан ч

	Дөм дөмхөн алхалдаг

	Өсөх үедээ унасан халиунаа

	Өөрийн эрхгүй эргэн дурсав аа.

	Ижил сүрэгтээ явах нь ховор

	Ихэнх хоногт гадаа байдаг

	Анх намайг дөрөөнд өргөсөн

	Аашгүй номхон мэнгэт халиун минь

	Адуун сүргийн сор нь биш ч

	Арилжиж болшгүй хүлэг байжээ.

	 


ХОНИНЫ ХЭЭР

	 

	I

	Угаасаа манайх хэзээний

	Унаа морьд догшинтой,

	Хонины ээлжтэй өдрөө би

	«Хоёр зээрдээрээ» жирийлгэнэ.

	Хүүдээ номхон морь олно гэж

	Хөөрхий аав минь үргэлж ярина

	Айлд буугаад мордохдоо ч

	Аятайхан морь сураглана.

	Харин нэг өдөр аав,

	Хар атаараа авлаа гэсээр

	Хэнээс авсныг бүү мэд

	Хээр үрээ хөтөлж ирэв ээ.

	— Хомнож ачдаг ганц атаа

	Хонины мориноос өгч байдаг

	Ээ дээ, хэцүү хүн шүү! гэж

	Ээж, аавыг зэмлэж гарав.

	— Хойтон жилийн өдий болоход

	Хоёр ч атнаас солихгүй

	Хурдан шинж төгс бүрдсэн

	Хулан удмын морь болно доо.

	Хүүгээ унаатай болгох гэж

	Хүсэж явснаа бүтээлээ гээд

	Аав ер тоосон шинжгүй

	Аягатай цайгаа оочилж суулаа.

	 

	II

	Өгөөмөр зуны дунд сард

	Өлтийн худгийг тойрон буусан

	Өргөө гэрүүд бөмбийн цайрч

	Өтгөн сүрэг багшран бэлчинэ.

	Хэд хоноод наадам болно гэж

	Хэзээнээс алдартай нутгийн уяачид

	Суран хэцтэй уяа сунгаж

	Сумын наадамд бэлтгэж байв.

	Лодой гуайн хүрнийг унаж

	Ноднин жилийнх шигээ түрүүлнэ гэж

	Нойр хүрэхгүй яарч байтал

	Намайг гомдоосон явдал болов

	— Зул сараас хойш эмээл тохоогүй

	Зузаан хүчтэй хээр морио


Тоотой морьдын нэгэн болгож

	Тоосыг нь өргөнө өө гэсээр, аав

	Зуузай хөнгөн хазаар өмсгөж

	Задгай сүүлийг нь сумартал боов.

	Үсэргэх морьдын тоосонд булагдаж

	Үеийн хүүхдийн доог болж

	Төвөнгийн сайр гатлаагүй явахад

	Түрүүчийн морьд татаж харагдахад

	Хор шар жигтэйхэн буцалж

	Хоёр нүдэндээ нулимстай иртэл

	— Уяа нь арай дутуу байна гэж

	Учрыг тунгааж аав хэлээд

	Хадган оосортой хулсан хусуураар

	Хашин хээрийнхээ хөлсийг гилж

	Хэзээний сайн уяач юм шиг

	Хээвнэг тошгор байж билээ.

	 

	III

	Гол усны ах дүүс бүгдээрээ

	Гоёж гоодоод наадамд мордов,

	Тэр өглөө аав муудаж

	Тэнхээ тааруу гайхширч хэвтэв.

	Өдөр өдрөөр хурД нэмж байгаа

	Хээр морио яах билээ?

	Хөөрхий аав минь тэгтэл харин

	Хөнгөхөн өндийж тохойлдон суугаад:

	— Хүү минь тэгж болдоггүй юм

	Хүлгийн чинь хийморь харьдаг юм!

	Ханиад хүрээ биз, би яах вэ,

	Хээр морио наадамд тавь! гэлээ.

	Аавын даалинг өргөж даахгүй ч

	Айлын хүүхдэд гайхуулах гэж

	Урт дөрөөнд хөл хүрэхгүй ч

	Уужим суудалд нь ташаа тулан

	Сойлго таарсан хээрийгээ хөтлөөд

	Согоо чихтэй хулыгаа унаад

	Эмээл дээрээ өндийн сууж

	Эр хүн шиг хоолой засаж

	Өлмий дээрээ өндийсхийгээд

	Өвгөчүүлтэй дөрөө харшуулж явтал

	Араас ирсэн хэдэн залуус

	Ам амандаа даажин хийж:

	— Баадай хүү өнөө жилийн наадмын

	Баян ходоод ганзагалжээ, хөөрхий гээд л

	Нутаг усны наадамчдын дунд

	Нүүрийг минь айхавтар шарж билээ.

	IV

	Зурвас нарийн тэмдэгт газар

	Зуун морь эргэн зогслоо

	Унасан хүүхдийн сэтгэл догдолж

	Улаан дарцаг дохихыг хүлээлээ.

	Хүлгийн төвөргөөн чих дэлдэж

	Хөнгөн тоос тэнгэрт татна

	Хайрга чулуу ойж буун

	Хацар нүүр хорстол шавхарна.

	Холоос эргэсэн зуун морь

	Хойно хойноосоо шуухайн цувлаа

	Талын хүнхрийн араар орооход

	Тавиад морь урд минь орлоо.

	Хэд ширвээд жолоо сунгавал

	Хэсэг морьдын түрүүнд гарлаа

	Дөчөөд морийг бөөн «идэж»

	Дөрөвхөн морины ард дарлаа.

	Барианы хүмүүсийн бараа харагдаж

	Баярын нулимс нүд бүрхэв

	Нүргээнт их чимээ гарахад

	Нүдээ арчин сайн ажив.

	Тэнхээ шавхан зүтгэсээр хээр минь

	Түрүү морины бариа булаав.

	Үнэн ийм явдал болов уу?! гэж

	Үнэмшихгүй би эргэцэх зуураа

	Хүнд орхисон хусуураа авч

	Хөлсийг нь гилэн морио амраав.

	Хамт ирсэн манайхан тойрч

	Хонины хээрийг минь шагшин магтав.

	— Овоо доо, овоо хүү минь чи!

	Олон жил цол дуудуулна.

	Очир сүрхий гярхай хүн

	Олж таньсан нь энэ шүү гэж

	Дугар гуай аавыг минь бас магтав.

	Түрүү магнайд жолоо өргүүлж

	Түмний өмнө цолоо дуудуулж

	Аавын нэрийг бүхэнд сонсгож

	Асрын өмнө дүүхэлзэх хээрийг

	Хуран цугларсан наадамчид цөм

	Хултай айргийн дээжээр мялаав

	Бяцхан хүү-эзэн надад

	Билгэтэй сайхан ерөөл өргөв.

	 

	1971 он

	 


МОРЬ МИНЬ

	 

	Хүрэн морь минь

	Хүлэг сайн морь минь

	Хомбон дөрвөн туурайгаараа

	Хорвоогийн тоосыг тэнгэрт босгож

	Холын газрыг туулан ирэхдээ

	Айргийн тавын магнайд

	Алтан жолоогоо өргүүлэн

	Алдар цолоо дуудуулахдаа

	Аавын сэтгэлийг олонтоо баясгаж

	Ард зоны хайрыг хэдэнтээ хүлээж

	Сайхан дууны уяхан эгшигт баясаж

	Сувдан хөлсөө үсэргэн шилгээж

	Үүлэнд шүргэтэл толгой өргөх нь

	Үзэсгэлэн гоо харагддаг сан даа.

УУРГАЧ БОР

	 

	Тэлмэн цоохрыг барих

	Товлосон өдөр болоход

	Тоормын хөндий туждаа

	Тоос шороонд умбана.

	Салхин ороог барилцахаар

	Сумын төвөөс хүртэл

	Суран бугуйл бэлдсэн

	Олон хүн иржээ.

	«Хэлхгэр» хэмээх Вандан гуай

	Хэнхдэг чээж хөдөлгөж:

	— Хурдан борын дэлэнд

	Хацраа наан бөхийж

	Хусан уурга даялахад

	Хаа гарах билээ! гэж

	Би л байна гэсэн мэт

	Бусдад гайхуулж сууна.

	— Моринд гүйцэгддэггүй ороог

	Мотоцикл, машинаар хөөж

	Багтрааж унагаж байгаад

	Барихад яадаг юм бэ! гэж

	Албан хаагч нэртэй

	«Арзгай» хэмээх Бунд гуай өгүүлнэ.

	Шашир дэлтэй цоохор

	Шагай шиг бөөгнөсөн адуунд

	Гэнэ алдан хураагдсан ч

	Гэтэх адил гэлдэрсээр

	Сүүл өргөн саагчиж

	Сүргээс захлан зогсов.

	Хорин азарга адууны

	Хөлд дэвсүүлсэн ногоо

	Ганц өдрийн хугаст

	Газар дэрлэн налжээ.

	Хангал ороо хартай ч

	Халуун, ялаанд дийлдэн

	Хоргодох сүүдэр эрж

	Хорон зогсох үеэр

	Зах залгаа бригадын

	Зартай уургачид ирэв.

	— Унасан морины хурд үзэж

	Уудам талд хөөж уургалъя

	Тоотой сайн уургачийг

	Тооромын хөндий шалгаг! гэж

	Уургач хээртээ найдаж

	Уриалга гаргасан Вандан гуай

	Нүдний булангаар намайг харж

	Нүүр үрчийлгэн ярвайж:

	— Илгээлтийн эзэн хүү

	Энэ жилдээ ах нартайгаа

	Эн зэрэгцэх арай болоогүй! гэв.

	— Үнэндээ би уургалж чадахгүй

	Шахаанд зогсвол болох уу? гэж

	Учирлаж ийнхүү хэлээд

	Шалмаг түргэн мордлоо.

	Атгасан тариа цацах адил

	Адуун сүрэг бутран тарахад

	Ороо цоохор сум адил

	Оодон сүүл сагсайлган одов.

	Хүн олны шуугилдах дуунаар

	Хуйрсан адуу дорхноо тогтож

	Хургих тоос маналзуулан

	Хулжин одсон цоохрыг

	— Биедээ байхгүй хурдтай

	Бэрх мал юм гэлцэхэд

	— Хэлхгэр Вандангаас болж

	Хэдэн өдрийн ажил... гэж

	Ороо цоохрын эзэн

	«Ооч» Дэмбээ гуай үглэнэ.

	Униарт хөндийд боссон

	Улаан тоосыг амдсаар

	Хүнд басамжлуулсандаа

	Хүүгийн хор нь хөдөлж

	Тоосон дундаас сугарч гарсан

	Тэлмэн цоохрыг уургалж орхив.

	Хоймсойн хуйв эрчлэх

	Хоромхон зуурын төдийд

	Алганы арьс хунирч

	Асах адил «халж»

	Нуулгүй үнэнийг хэлэхэд

	Нулимс нүд бүрхэж

	Харагдах юм огт үгүй

	Хаашаа л бол хаашаа

	Ханартал налах борын хүчинд

	Шүд зуун уурга алдалгүй

	Сүүл дэрлэн дагасаар

	Сайр чулуу үсчүүлэн

	Саахалт хэртэй явахад

	Эгшин зуур сэхээ авч

	Эмээлийнхээ ард сууж

	Эцгийн зааснаар татвал

	Эмнэг цоохор зог туссанаа

	Эцсийн хүчээр цааш зулрав.

	Гарын булчин сугармаар

	Гайхалтай их өвдөвч

	Бардам амтай Вандан гуайн

	Басамжилж байсныг бодохоос

	Нэр хичээн чаргуулдсаар

	Нэг мэдэхэд жолоогоо татчихаж.

	Дөмөг сайн хүлэг минь

	Дөрвөн хөлөө цахдахад

	Уурагт эргэсэн цоохор

	Усан дусал бөнжигнүүлэн

	Хөх мах нь чичрэн

	Хөл дээрээ дайван эргэв.

	— Овоо доо, овоо хүү минь

	Оосор ногт бэлэн! гэсээр

	«Ооч» Дэмбээ гуай тэргүүтэй

	Бүх хүмүүс намайг

	Бүчин тойрч бүслэв ээ.

	Ухаант эцгийн зааснаар

	Уургач борын хурдаар

	Илгээлтийн эзэн, би

	Ижил сүргээс тасарсан

	Алдартай ороо цоохрыг

	Анх удаа уургалахад

	Хоёр бригадын адуучид

	Хосгүй «уургач» гэж шагшив

	Бардам амт Вандан ах ч

	Баяр хүргэж гар барив.

	Монгол эрийн хийморь сэргээсэн

	Морь уургалах урамтай эрдмийг

	«А» үсэг таниулсан багш шиг

	Анхалж надад аав минь заасан юм.

	 

	1976 он

	Хэвлэлийн редактор Ө. Баасанжав

	Зураач С. Идэрхангай

	Уран сайхны редактор З. Нямжав

	Техник редактор Ш. Алтангинж

	Хянагч Г. Агиймаа, Л. Нямгэрэл

	 

	А—75525 

	Зах № 326 

	ХГ № 392/81

	Өрөлтөд 1982 оны 11 дүгээр сард

	орж, 1982 оны 12-р сард

	6000 хувь хэвлэгдэв. 

	Цаасны хэмжээ 60Х90 /16

	х. х 1, т. х. 0,52

	Үнэ 1 төгрөг 05 мөнгө.

	 

	БНМАУ-ын Ардын Боловсролын Яам.

	Улаанбаатар хот 11. Барилгачдын талбай 15.

	 

	Д. Сүхбаатарын нэрэмжит Хэвлэлийн комбинатад хэвлэв. 

	Д. Сүхбаатарын талбай 2.

